
PRAKATA 

نِ ٱلرٰحِيمِ  ِ ٱلرٰحْم ه  بسِْمِ ٱلٰلَّه
Segala puji bagi Allah SWT, Tuhan sekalian alam.Selawat 

dan Salam ke atas junjungan besar Nabi Muhammad SAW. 
Hati yang hidup ialah hati yang dapat membezakan 

yang baik dan buruk. Hatinya tenang dapat mengawal diri 

daripada tewas melakukan kejahatan. Hati yang hidup 

sentiasa bersangka baik dan mudah dididik. Namun 

mendidik hati untuk sentiasa hidup bukanlah mudah. Antara 

tugas pendidik bukan sahaja untuk mengajar ilmu bahkan 

untuk menghidupkan setiap hati anak didik mereka. Hati 

pelajar yang tenang semestinya dapat membantu mereka 

menghadapi cabaran dalam dunia akademik. 

Listrik Hati ini merupakan himpunan pengalaman 

guru-guru dan pensyarah Pusat Bahasa Moden dan Pusat 

Sains Kemanusiaan, Universiti Malaysia Pahang.  

Pengalaman yang pelbagai bersama penuntut mereka ini 

amatlah rugi jika tidak didokumentasikan. Usaha 

mengumpulkan cerita daripada mereka ini telah berjaya 

menghasil 53 buah cerita yang sangat menarik dan 

bermanfaat bukan sahaja untuk bacaan pengajar tetapi juga 

untuk ibu bapa dan pelajar. 



ii 
 

Menelusuri semua cerita ini, perasaan bercampur 

baur seperti lucu, sedih, gembira dan ada juga yang 

membanggakan. Pelajar-pelajar yang datang daripada 

pelbagai latar belakang, kadang-kadang menjadi cabaran 

buat pengajarnya. Bukan sekadar berkongsi pengalaman 

yang sebenar tapi penulis-penulis juga berkongsi cara 

bagaimana menangani pelbagai isu dengan pelajar. Cerita-

cerita yang digunakan tidak menggunakan nama sebenar 

pelajar melainkan yang sudah diizinkan.  

Terima kasih kepada 30 orang penulis atas usaha 

kalian. Sesungguhnya inilah pekerjaan yang paling mulia, 

mendidik hati dan minda pelajar sehingga luhur budi 

mereka. Ucapan terima kasih yang tak terhingga kepada 

anakanda Nur Rusyda Hannah Ismaizam dan Nur Maisarah 

Ismaizam yang turut membantu kerja-kerja penyuntingan. 

Pengalaman mereka membaca buku-buku cerita laku keras 

sangat membantu. Setinggi-tinggi penghargaan kepada 

pihak UMP atas geran RDU 160368 sehingga terbitnya buku 

ini. Semoga bermanfaat dalam menghidupkan hati kita. 

 

Editor 
Anita  Abdul  Rani  

Sabda Nabi Muhammad SAW: 

“Ketahuilah,  

sesungguhnya dalam tubuh manusia ada segumpal daging.  

Apabila ianya baik, maka baiklah seluruh tubuhnya dan  

Apabila ianya rosak, maka rosaklah seluruh tubuhnya,  

Ketahuilah bahawa segumpal daging itu adalah hati”. 

(Hadis Riwayat Bukhari dan Muslim)  

INDUKSI LANGKAH BERMULA 
Haslinda Hashim 

 

Suasana hari pendaftaran panas terik. Kelihatan ibu bapa 

bersama-sama anak mereka di sana sini. Dari kawasan 

pendaftaran, fakulti, bangunan akademik dan akhirnya 

mereka akan ke Kolej Kediaman (KK). Puan Has bertugas 

sepanjang minggu induksi ketika itu.  

Beliau berdiri di depan pagar sambil melihat suasana 

yang cukup menceriakan dengan telatah ibu bapa yang 

mengheret beg-beg haji para pelajar. Banyak juga baju yang 

dibawa pelajar-pelajar ini. Bilik di asrama agak kecil, Puan 

Has tersenyum. Ada juga ibu yang membawa bantal busuk 

anaknya dan ada ayah yang membawa baldi penuh dengan 

barang sedang tercari-cari asrama. 

"Maaf mengganggu, saya mencari pegawai yang 

bertugas di sini," tiba-tiba seorang lelaki dewasa Cina 

bersuara."Ya saya, tuan. Ada apa-apa yang saya boleh 

bantu?" Tanya Puan Has. "Oh maaf puan, saya ada beberapa 

soalan mengenai keadaan asrama,” kata lelaki ini sambal 

mengelap peluhnya. Agaknya baru turun tangga di asrama 

ini. Getus hati Puan Has. "Saya pengetua asrama ini tuan, 


